
 

 
 

 
 
 

KENYATAAN MEDIA 
 

TOLERANSI SIFAR KEGANASAN: RESPECT THE BOUNDARIES 

PULAU PINANG, 29 SEPTEMBER 2026 – Hari ini saya merasmikan Program Toleransi 
Sifar Keganasan: Respect the Boundaries Negeri Pulau Pinang di SMJK Chung Ling, 
Butterworth, anjuran Jabatan Pembangunan Wanita (JPW) dengan kerjasama Jabatan 
Pendidikan Negeri Pulau Pinang dan Pejabat Pendidikan Daerah Seberang Perai Utara. 

Program ini membawa mesej yang jelas bahawa setiap individu berhak berasa selamat, 
dihormati dan dilindungi daripada sebarang bentuk gangguan serta keganasan. Mesej ini 
amat penting khususnya dalam kalangan generasi muda kerana institusi pendidikan 
bukan sekadar tempat menimba ilmu, malah ruang membentuk nilai, sahsiah dan budaya 
saling menghormati. 

Kerajaan kekal komited memperkukuh perlindungan wanita, kanak-kanak dan remaja 
melalui pendekatan perundangan, perlindungan serta advokasi. Pelaksanaan Akta 
Antigangguan Seksual 2022 [Akta 840] menyediakan kerangka lebih menyeluruh dalam 
menangani gangguan seksual, termasuk melalui Tribunal bagi Antigangguan Seksual 
(TAGS) sebagai saluran alternatif untuk mendapatkan penyelesaian secara lebih mudah, 
cepat dan pada kos yang berpatutan. Sehingga 20 September 2026, sebanyak 142 
aduan telah difailkan di TAGS dan 97 daripadanya berjaya diselesaikan.  

Statistik Polis Diraja Malaysia (PDRM) pula menunjukkan sebanyak 477 kes gangguan 
seksual direkodkan pada 2022, meningkat kepada 522 kes pada 2023, 788 kes pada 
2024 dan 1,038 kes pada 2025. Sehingga 31 Mei 2026, sebanyak 388 kes telah 
dilaporkan di seluruh negara, termasuk 29 kes di Pulau Pinang. Angka ini bukan sekadar 
statistik kerana di sebalik setiap laporan ialah individu yang perlu diberikan perlindungan, 
sokongan dan tindakan sewajarnya. Peningkatan laporan juga boleh mencerminkan 
kesedaran yang semakin baik serta keberanian mangsa untuk tampil mendapatkan 
bantuan.  

Gangguan seksual tidak boleh dianggap sebagai gurauan, dinormalisasikan atau 
dipandang remeh. Ia boleh berlaku melalui kata-kata, sentuhan, mesej, gambar, komen 
di media sosial atau tingkah laku yang menyebabkan seseorang berasa tidak selesa, 
terancam, takut atau terhina. Undang-undang sahaja tidak mencukupi tanpa masyarakat 
yang memahami hak, menghormati batas diri dan berani bersuara apabila berhadapan 
dengan sesuatu yang salah.  

 



 

 

Khusus kepada para pelajar, sekiranya anda berasa tidak selamat atau tidak selesa, 
jangan pendam dan jangan hadapinya seorang diri. Dapatkan bantuan daripada ibu 
bapa, penjaga, guru atau kaunselor sekolah. Bantuan juga boleh diperoleh melalui Talian 
Kasih 15999, WhatsApp 019-261 5999, Aplikasi Talian Kasih serta sistem e-TAGS.  

Saya berharap program ini dapat membentuk budaya yang lebih peka, berani dan saling 
menghormati. Kenali batas diri, hormati batas orang lain dan berani bersuara. Apabila 
kita memahami batas, kita belajar menghormati; apabila kita berani bersuara, kita 
membuka ruang kepada perlindungan; dan apabila kita saling menjaga, kita membina 
persekitaran yang lebih selamat, prihatin dan bermaruah untuk semua. 

. 
Terima Kasih. 
 

YB LIM HUI YING 
TIMBALAN MENTERI PEMBANGUNAN WANITA 
KELUARGA DAN MASYARAKAT 
29 SEPTEMBER 2026 


